
EGAB-EK EUSKADIN HAUR ETA NERABEEN ARRISKU-EGOERAK BALORATZEKO TRESNA ONESTEN DUEN DEKRETU-PROIEKTUAREN ALDEKO IRIZPENA EMAN DU

· BALORA izeneko tresna berriari esker, haur eta nerabeen arreta eta babeserako lurralde eta udaleko gizarte zerbitzuetako arrisku-egoeren larritasuna baloratu ahal izango da. Tresna hau onesten duen proiektua Eusko Jaurlaritzaren Enplegu eta Gizarte Gaietarako Sailak egin du.

· Arrisku eta babesgabetasuneko egoeren larritasunaren balorazioa oinarrizkoa da babesteko jarduketa egoki erabiltzeko. Gainera, eremu horretan diharduten administrazioen arteko koordinazio ona behar da.

Bilbo, 2011ko martxoak 18
Euskadiko Ekonomia eta Gizarte Arazoetarako Batzordeak, BALORAren ezarpena onesten duen dekretu-proiektuaren aldeko irizpena eman du. BALORA Euskal Autonomia Erkidegoko haur eta nerabeen arreta eta babeserako udal eta lurraldeko gizarte zerbitzuetan arriskuko egoeren larritasuna baloratzeko tresna da. Proiektua Eusko Jaurlaritzako Enplegu eta Gizarte Gaietarako Sailak egin du.

Arrisku eta babesgabetasuneko egoerak badaudela zehaztea eta horien larritasuna baloratzea oinarrizkoa da administrazioek babesteko jarduketak egoki erabil ditzaten. Horretarako baliozkotutako tresna teknikoen ezarpena, Haur eta Nerabeen Arreta eta Babeserako Legean bertan aurreikusten da. BALORA tresnak helburu hori dauka, eta zentzu horretan, EGABek tresnak Haur eta Nerabeen Arreta eta Babeserako Legearen lege-agindua betetzen duela adierazten du.

Batzordearen ustez, BALORA haur edo nerabeak izan dezakeen arrisku edo babesgabetasuneko egoerak antzeman eta horien larritasuna modu egituratuan baloratzeko tresna da.

Koordinazioa hobetzea

Tresnak haur eta nerabeen arreta eta babeserako gizarte zerbitzuetako profesionalen lana erraztuko du, aztertzen diren kasuistika eta kontzeptuen definizio hobea emango baitie, horrela, esku-hartze prozesua arindu eta bitarteko material eta giza bitartekoen arteko koordinazioa hobetu ahal izateko.

Horregatik, Euskadiko Ekonomia eta Gizarte Arazoetarako Batzordeak haur eta nerabeen arreta eta babesean esku-hartzen duten Euskal Autonomi Erkidegoko instituzioen zerbitzuak koordinatzeko beharra azpimarratu nahi du. BALORA udaleko gizarte zerbitzuetan, zein lurraldeko gizarte zerbitzuetan ezartzea aurreikusten da, bakoitza bere jarduketa-eremuan.

